
ABBOZZ TA' RIŻOLUZZJONI LEĠIŻLATTIVA TAL-PARLAMENT EWROPEW

dwar l-abbozz ta' deċiżjoni tal-Kunsill li temenda d-Deċiżjoni 2000/125/KE tal-
31 ta' Jannar 2000 dwar il-konklużjoni tal-Ftehim li jistabbilixxi regolamenti tekniċi 
globali għall-vetturi bir-roti, apparat u partijiet li jistgħu jitwaħħlu u/jew jintużaw 
f'vetturi bir-roti ("Ftehim Parallel")
(05975/2013 – C7-0071/2013 – 2012/0098(NLE))

(Approvazzjoni)

Il-Parlament Ewropew,

– wara li kkunsidra l-abbozz ta' deċiżjoni tal-Kunsill (05975/2013),

– wara li kkunsidra t-talba għal approvazzjoni preżentata mill-Kunsill skont l-
Artikolu 207(4) u l-Artikolu 218(6), it-tieni subparagrafu, punt (a), tat-Trattat dwar il-
Funzjonament tal-Unjoni Ewropea (C7-0071/2013),

– wara li kkunsidra l-Artikoli 81 u 90(7) tar-Regoli ta' Proċedura tiegħu,

– wara li kkunsidra r-rakkomandazzjoni tal-Kumitat għall-Kummerċ Internazzjonali 
(A7-0194/2013),

1. Jagħti l-approvazzjoni tiegħu għall-abbozz ta' deċiżjoni tal-Kunsill;

2. Jagħti istruzzjonijiet lill-President tiegħu sabiex jgħaddi l-pożizzjoni tal-Parlament lill-
Kunsill u lill-Kummissjoni, kif ukoll lill-gvernijiet u lill-parlamenti tal-Istati Membri.

NOTA SPJEGATTIVA

Fil-livell internazzjonali, il-Kummissjoni Ekonomika għall-Ewropa tan-Nazzjonijiet Uniti 
(NU/KEE) tiżviluppa rekwiżiti armonizzati, li huma maħsubin biex ineħħu l-ostakoli tekniċi 
fil-kummerċ tal-vetturi bil-mutur bejn il-Partijiet Kontraenti għall-Ftehim Rivedut tal-1958 u 
biex jiżguraw li vetturi bħal dawn joffru livell għoli ta' sikurezza u ħarsien ambjentali.

L-għan ta' din il-proposta huwa li tiġi ssemplifikata u titħaffef il-proċedura marbuta mal-
votazzjoni fuq ir-Regolamenti tan-NU/KEE mill-Kummissjoni f'isem l-Unjoni, biex b'hekk 
jitnaqqas id-dewmien fl-adozzjoni ta' dawn l-atti fil-qafas tan-NU/KEE. Dan huwa importanti 
billi s-sistema tal-approvazzjoni tat-tip tal-vetturi tal-UE attwalment qed tiddependi dejjem 
iktar fuq ir-Regolamenti tan-NU/KEE, li qed jissostitwixxu l-leġiżlazzjoni tal-UE. Barra minn 
hekk, adozzjoni iktar malajr tippermetti li jkun hemm rispons iktar malajr għat-talbiet 
regolatorji mill-operaturi. 

Barra minn hekk, il-bidliet fit-Trattati, li saru wara l-adozzjoni tad-Deċiżjoni tal-
Kunsill 97/836/KE, b'mod partikolari l-adozzjoni tat-Trattat dwar il-Funzjonament tal-Unjoni 
Ewropea, biddlu b'mod sostanzjali l-proċedura għat-teħid tad-deċiżjonijiet li għandha tiġi 
segwita biex tiġi stabbilita l-pożizzjoni tal-Unjoni meta tivvota għal Regolamenti li għandhom 
jiġu adottati min-NU/KEE u l-konklużjoni ta' ftehimiet bejn l-Unjoni u organizzazzjonijiet 
internazzjonali, u għalhekk huwa meħtieġ li jiġu adattati dawk id-Deċiżjonijiet għall-
proċeduri l-ġodda.

L-abbozz ta' Deċiżjoni għalhekk jimmira li jadatta d-Deċiżjoni tal-Kunsill 2000/125/KE 
għall-proċeduri għat-teħid tad-deċiżjonijiet rigward ftehimiet internazzjonali stabbiliti fit-
Trattat dwar il-Funzjonament tal-Unjoni Ewropea (TFUE).

Permezz tad-Deċiżjoni tal-Kunsill 2000/125/KE tal-31 ta' Jannar 2000 dwar il-konklużjoni 
tal-Ftehim li jistabbilixxi regolamenti tekniċi globali għall-vetturi bir-roti, apparat u partijiet li 
jistgħu jitwaħħlu u/jew jintużaw f'vetturi bir-roti ("Ftehim Parallel") l-Unjoni ssieħbet fil-
Ftehim Parallel, fil-qafas tal-Kummissjoni Ekonomika għall-Ewropa tan-Nazzjonijiet Uniti 
(NU/KEE).

Dik id-Deċiżjoni għandha tiġi emendata biex tirrifletti l-bidliet introdotti mit-TFUE fil-
proċedura għat-teħid tad-deċiżjonijiet li għandha tiġi segwita biex l-Unjoni tieħu pożizzjoni 
meta tkun qed tivvota fuq Regolamenti li għandhom jiġu adottati min-NU/KEE u għall-
konklużjoni ta' ftehimiet bejn l-Unjoni u organizzazzjonijiet internazzjonali.

Il-proposta hija konformi mal-objettivi tal-politika komuni tal-kummerċ fis-sens tal-
Artikolu 217 tat-TFUE. Il-parteċipazzjoni tal-Unjoni fix-xogħol tan-NU/KEE tikkontribwixxi 
għall-iżvilupp u t-tisħiħ tal-armonizzazzjoni internazzjonali tar-regolamenti relatati mal-
vetturi, filwaqt li tikkontribwixxi biex tiffaċilita l-kummerċ internazzjonali fil-vetturi bil-
mutur. Il-Ftehim tal-1958 għandu rwol importanti f'dan l-objettiv minħabba li l-manifatturi 
jistgħu joperaw ġabra komuni ta' standards ta' approvazzjoni tat-tip fl-għarfien li l-prodotti se 
jiġu rikonoxxuti minn ħafna pajjiżi f'kontinenti differenti bħala konformi mal-leġiżlazzjoni 
nazzjonali tagħhom. L-armonizzazzjoni regolatorja internazzjonali hija għalhekk waħda mill-
iktar mezzi effikaċi għall-prevenzjoni ta' ostakoli għall-kummerċ.

Osservazzjonijiet tar-rapporteur

Ir-rapporteur jilqa' l-abbozz tad-Deċiżjoni tal-Kunsill biex tiġi emendata d-Deċiżjoni tal-
Kunsill dwar il-Ftehim Parallel u huwa tal-opinjoni li l-Parlament Ewropew għandu jagħti l-
approvazzjoni tiegħu. 

L-emenda tipprovdi li l-pożizzjonijiet tal-Unjoni fir-rigward tar-regolamenti tekniċi fil-
kuntest tal-Ftehim parallel għandhom jiġu stabbiliti skont il-proċedura stabbilita fl-
Artikolu 218(8) tat-TFUE, u li l-pożizzjonijiet tal-Unjoni fir-rigward tal-emendi proposti 
għall-Ftehim Parallel innifsu għandhom jiġu approvati skont il-proċedura stabbilita fl-
Artikolu 218(a) tat-TFUE. 

RIŻULTAT TAL-VOTAZZJONI FINALI FIL-KUMITAT

